
Boks 208

FO-110  TÓRSHAVN

Viðv. endurummæli av kæru frá Felagnum Línuskip um veiði- og fiskirættindi hjá fyrrverandi Ågot WPZD

Víst verður til skriv tykkara frá 19. mars 2003 viðvíkjandi kæru frá Felagnum Línuskip um veiði- og fiskirættindi hjá fyrrverandi Ågot WPZD.

Niðan fyri verða spurningarnir svaraðir í somu røð, sum teir verða settir í skrivi tykkara.

1) Svarskriv Fiskimálaráðsins frá 18. mars 2003 skal ikki lesast soleiðis, at ongar treytir hava verið settar fyri at flyta veiðuloyvi millum fiskifør annað enn, at fiskirættindini verða umroknað.

Mannagongdin hevur verið, at tá Fiskimálaráðið hevur fingið umsókn um loyvi at flyta veiðuloyvi eftir § 8, stk. 1 ella stk. 3, hevur fyrsta stigið verið, at samanborið fiskiorkuna, sum skal út við fiskiorkuna, ið skal inn. 

Grundarlagið undir samanberingini av fiskiorku hevur verið: 

Fyri trol: Maskinorka (HK ella kW) x stødd (BT ella BRT)

Fyri húk: Longd x breidd x dýpd (sí tó svar til 4)

Hevur munurin millum “maskinorku x stødd” ella “l x b x d”, sum kemur inn og tað, sum skal út, verið ov stórur, hava umsóknir ikki verið játtaðar.

Hevur tað hinvegin víst seg, at fiskiorkan - samsvarandi metingargrundarlagnum omanfyri – er tann sama ella minni, hevur grundarlag verið fyri at játta umsóknum.

Í teimum førum talan hevur verið um flyting av veiðuloyvi á størri skip, hevur verið sett sum treyt, at fiskidagatalið at njóta hjá móttakara verður skorið niður. Umrokningarvirðini, sum hava verið brúkt eru tey somu, sum í kunngerðum um lating av fiskidøgum, seinast lýst í kunngerð nr. 70 frá 25.06.2002.

Her skal tó verða gjørt vart við, at í fyrstuni var áseting av fiskiorku og umrokningarvirði í sambandi við flyting av fiskidøgum grundað á veiðuevnini, sum vórðu nýtt, tá fiskidagaskipanin varð evnað til. Lutfalsliga virði á fiskidøgum millum bólkar av fiskiførum, sum royndu við húki, varð ásettur eftir indeksunum fyri toskaveiðuevni og hýsuveiðuevnini, sum tá vórðu brúkt. 

Hendan mannagongd varð tó bert nýtt í einum føri í sambandi við áseting av fiskidagatalinum (“West Freezer”).

Lagt kann verða afturat, at nevndu indeks vórðu brúkt sum grundarlag, tá talvan við umrokningarvirðum í kunngerðunum um lating av fiskidøgum, seinast lýst í kunngerð nr. 70 frá 25.06.2002.

2) § 8, stk. 1 í løgtingslóg nr. 28 frá 10. mars 1994 um vinnuligan fiskiskap snýr seg um, at veiðuloyvi kann verða flutt á annað fiskifar við ongum veiðuloyvi. Treyt er, at fiskiorkan verður tann sama ella minni. 

Eftir § 8, stk. 7, verður fiskiorkan m.a. útroknað eftir miðalveiðutølum fyri hvønn brúktan fiskidag í hvørjum bólki sær, nevndir í §§ 28 og 29. Trolbátar í bólki 4 verða viðgjørdir fyri seg. 

Í sambandi við at ásetingar í § 8, stk. 1 komu í lógina í 1998, vóru at kalla ongar ítøkiligar viðmerkingar í uppskotinum frá landsstýrinum ella í álitinum frá vinnunevndini um áseting ella útrokning av fiskiorku (løgtingsmál nr. 3/1998, løgtingslóg nr. 69 frá 18.08.1998.).

Sama var galdandi, tá § 8, stk. 7, kom inn í lógina í 1999. Tá uppskotið varð lagt fram, varð m.a. sagt í viðmerkinginum: „Í útrokningunum av fiskiorkuni verður eisini tikið við miðalveiðan í mun til hvønn nýttan fiskidag í hvørjum bólki sær.“ (løgtingsmál nr. 121/1998, løgtingslóg nr. 49. frá 10.05.1999).

§ 28 kom inn í lógina við løgtingslóg nr. 50 frá 20.05.1996. Lógargreinin býtir veiðiflotan á føroysku landleiðunum í høvuðsbólkar, og ásetir býti av rættinum til tilfeingið fyri hvønn høvuðsbólk sær. Við løgtingslóg nr. 133 frá 09.08.1997 varð § 28 broytt soleiðis, at býtið gjørdist vegleiðandi.

§ 29, sum somuleiðis kom inn í lógina við løgtingslóg nr. 50 frá 20.05.1996, ásetir fiskidagatal fyri undirbólkarnar, umframt reglur um umbýti av fiskidøgum frá innaru og ytru fiskidagaleið, umrokning millum snellu og línu o.a. 

Vísandi til spurning tykkara um, hvønn týdning Fiskimálaráðið leggur í oman fyri nevndu lógargreinir í sambandi við útrokning av fiskiorku, er fatan Fiskimálaráðsins samanumtikið, at § 8, stk. 1 snýr seg um flyting av veiðuloyvi á fiskifar við ongum veiðuloyvi, sum skal hava somu ella minni fiskiorku. 

§ 8, stk. 7 ásetir, at fiskiorkan m.a. verður útroknað eftir miðalveiðutølum fyri hvønn brúktan fiskidag í hvørjum bólki sær, nevndir í §§ 28 og 29 (sí eisini svar til spurning 3).

Viðvíkjandi §§ 28 og 29 metir Fiskimálaráðið, at hesar ikki hava týdning fyri útrokning av fiskiorku sum so.

Vísandi til spurningin um Fiskimálaráðið metir, at tað t.d. er í samsvari við lógina at koyra eitt línuskip inn í bólk 4, skal verða sagt frá, at Fiskimálaráðið ikki dugir at síggja, at lógin forðar fyri, at veiðuloyvi hjá fiskifari í bólki 4 kann verða flutt yvir á línuskip.

3) Fiskimálaráðið skal útvega nevndini øll neyðug hagtøl, men til tess krevst meira tíð orsakað av umleggingum í EDV-kervinum. 

Upplýsast kann, at grundarlagið undir útrokningunum smb. § 8, stk. 7 í lógini er upplýsingar frá avreiðingarskipanini um, hvussu nógv hvørt fiskifar í hvørjum undirbólki sær hevur avreitt, og upplýsingar um, hvussu nógvar fiskidagar hvørt fiskifar í hvørjum undirbólki sær hevur brúkt.

4) Fiskimálaráðið brúkti eitt skifti kvadratrót av l x b x d, sum mát fyri fiskiorku hjá fiskiførum, sum royna við húki, og tilsvarandi kv.rót av BT x HK fyri trol. Hugsanin var, at ein við hesum fekk smærri tøl at arbeiða við í samanberingum. Farið var burtur frá hesum máta at áseta fiskiorku fyri húkafør, m.a. tí at mett varð, at vandi kundi vera fyri, at roknistykkið ikki í øllum førum avspeglaði støddarmunin á fiskiførum.

5) Hjálagt er avrit av dómi í borgarligum rættarmáli nr. 817/1999.

Vinarlig heilsan

